
নোশোভে সি ৰীতি এই কৰ্ম্ম-জীৱনত।

কাপুৰুষ মই?—পশুৱত বনচৰ!

প্ৰাণৰ মায়াত ধৰিছোঁহি গুপ্তবাস!

ভাবিছোঁ মঙ্গল আজি জন-সমাজৰ,

ক্ষুদ্ৰ প্ৰাণ নিৰাপদে আছে দেখি মোৰ!

ধিক্ এই জীৱনত! ধিক্কাৰোঁ শতেক!

মোৰ সম নৰাধম, পাশৱ পৰাণ,

নাই পৃথিবীত।—সাধ্বী সতী জয়মতী

প্ৰিয়ভাৰ্য্যা যাৰ; যাৰ হন্তে বীৰজায়া

হল দেহত্যাগী অসহ্য যন্ত্ৰণা সহি;

ৰাখিলে যি কীৰ্ত্তিৰাশি আদৰ্শ সতীৰ;

যাৰ নামে নাৰীবল আজি ধৰণীত;

সেই ভাৰ্য্যা চিন্তা ভুলি, আছোঁ নিজঞ্জালে,

আত্মচিন্তা কৰি সাৰ! —ধিক্ ধিক্ ধিক্!

ধিক্ মোৰ বীৰ নাম, ধিক্ বাহুবল,

ধিক্ আৰু উচ্চ আশা ৰাজপাটলই!—

পাহৰিছোঁ বীৰধৰ্ম্ম আজি? বীৰতেজ

সিৰে মোৰ নবয় এতিয়া? নাই আৰু

সাহ-পিত্, জীৱনৰ উদ্দেশ্য মহান্?—

নতুবা, ই ছদ্মবেশ, গুপ্ত গুহাবাস,

কি সতে ধৰিছোঁ আজি? পাহৰিছোঁ আজি

বীৰৰ প্ৰতিজ্ঞা মোৰ, প্ৰতিশোধ লোৱা?—

পীড়িলে যি প্ৰিয়া মোৰ পাশৱ পীড়ণে,

নিতে নৱ শান্তি ঘোৰ যাৰ আদেশত

